
Bulitinu Infurmativu 
 

 

Conferintsa Consillui Armânjiloru (Makedonarmânjiloru) 
 

 

Sâmbâtâ, tu 12-li di Andreu, estanu, s-dizvârti Curceaua / Arbinishie, 

Conferintsa Consillui Armânjiloru (Makedonarmânjiloru), prota 

conferintsâ andreaptâ di Consillu Armânjiloru, consilu tsi s-amintă aoa sh-patru 

anji, tu meslu Sumedru 2005, cu scamnulu Moscopolea sh-biroulu di lucru 

Curceaua. 
 

La aestâ andamusi a Armânamiljei di iutsido – iu furâ acljimati tuti sutsatili, nu 

mashi atseali cari chiola suntu membri tu consilu, fârâ s-hibâ loatâ tu isapi 

dhiafuraua tu mindueari andicra di problematica armâneascâ – loarâ parti cama 

di tsintsisprăyinyits di sutsati armâneshtsâ ditu Arbinishie, Gârtsie, R. 

Makidunia, Românie, Sârbie, Vâryârie, sutsati ditu diaspora ditu ascâpitatâ, 

parei di redactsie (rivisti, dzuari, radio-tv) ditu mass-media armâneascâ di 

iutsido.  

 

Dupu zborlu di dishcljideari a prezidentlui, s-deadi shteari di cumu s-bâgă 

thimeljilu la Consillu Armânjiloru (Makedonarmânjiloru), cari-lj suntu 

scupadzlji, tsi lucru featsi pânâ tora, s-alâxirâ minduieri cu-atseali sutsati cari 

nica nu suntu membri, trâ tsi căljiuri s-acâtsămu tuts deadunu tra s-amintămu 

andrepturli tsi nâ si cadu ca populu di nai ma vecljili tu Balcanu. 

 

Tu zborlu tsi lu-avu, cathi vitseprezidentu di la sutsatili membri tu consilu deadi  

shteari ti catastasea armânjiloru ditu cathi cratu. Andicra di statutu, s-azburâ sh-

di turlia cumu s-hibâ aprukeati ca membri tu consilu, sutsatili tsi va-sh aspunâ 

vrearea ta s-intrâ tu consilu cu harea di membru mplinu icâ cu harea di membru 

di andrupâmintu. 

Di la aestâ protâ conferintsâ a Consillui Armânjiloru, prindi s-ascutemu tu 

videalâ unitatea tu mindueari mutrindalui copuslu tsi tuts deadunu lipseashti s-

lu fâtsemu di-aoa shi-nclo ta s-tsânemu nica tu banâ “hlambura a farâljei“ – 

limba armâneascâ: 

 

 

 

 

“S-avinămu pâmoara laie 

Tsi-anvâleashti ca nivaiu 

Patrida tsi n-ari-armasâ 

Mashi a nostu dultsi graiu” 

 
Theatru Armânescu Curceaua – Veria 
 

Cu furnjia conferintsâljei, Consillu Armânjiloru deadunu cu Uniunea Armânjiloru 

MANDRA ditu Arbinishie sh-cu Sutsata Armânjiloru di Veria andreapsirâ dauâ 

reprezentatsiuni di theatru cu piesa “Secta a Muljeriloru”, dupu comedia alu Aristofan 

“Niorilji”, tu reghia alu Toma Enache, tsi s-giucă tu theatrulu di Curceaua, Dumânicâ 

13-li di Andreu sh-Luni, 14-li di Andreu, tu theatrulu di Veria.  

 

Aoa sh-unu anu, cându Curceaua sh Tirana, s-ari giucatâ piesa “Minciunoslu” alu 

Carlo Goldoni, tu idyia reghie, fu prota oarâ cându armânamea ditu Arbinishii avu 

haraua s-veadâ unu teatru armânescu. Tutu ashi, estanu, cându theatrulu tu dultsea 

limbâ armâneascâ fu uaspi la armânamea di Veria, armânjilji ditu aestâ mushatâ politii 

avurâ haraua s-bâneadzâ idyiulu yisu.  

 

Hâristusimu ditu tutâ inima, a fratsloru di la Sutsata Armânjiloru di Veria ti vrearea tsi 

u-avurâ s-andreagâ aestu evenimentu culturalu, unâ harauâ tsi nu va u-agârsheascâ  

atselji cama di 400 di oaminji tsi umplurâ sala di theatru “Horos Tehnon”. 
 

Ti unâ cama detaliatâ  informari andicra di aestu “eventu”, mutrits nalili (“News”) ditu  

www.makedonarman-council.org   
 

 

 

Consillu Armânjiloru (Makedonarmânjiloru) 

Biroulu di Cumândâseari 

tu 16-li di Andreu 2009 

